Pamamahala ng Pampalahing Bulugan

Pinakamainam na panahon ng pagpapabulog o pagpapakasta
sa babaing kambing ang mula 12 hanggang 20 oras mula sa
paglitaw ng mga unang senyales ng paglalandi. Karaniwan,
maaari at madaling mabuntis ang babaeng kambing sa minsang
pagpapabulog lamang. Subalit ipinapayo ang dalawang beses na
pagpapabulog sa dumalagang kambing upang masigurado ang
pagbubuntis nito.

Upang maiwasan ang pagka-udlot ng pagpapabulog, dapat
pagsamahin ang lalaki at babaing kambing sa isang maliit na
kulungan upang hindi magambala ang mga ito.

Mga Palatandaan ng Paglalandi

* Namamaga at namumula ang ari ng inahin

* May lamad na lumalabas mula sa puwerta

e Maingay at hindi mapakali

* Madalas na pag-ihi

* Nawawalan ng ganang kumain

* Malikot at madalas ang pagwagayway ng buntot

* Sumasampa sa ibang hayop o sinasampahan ito ng ibang
hayop sa kawan anuman ang kasarian

Mga Kadahilanan kung Bakit Hindi
Nagbubuntis ang Kambing

Baog ang ginagamit na bulugan
Abnormal ang mga semilya ng bulugan
Abnormal ang itlog o ova ng babaing kambing

Aborsyon dahil sa aksidente o pakikipagsuwagan sa ibang

hayop sa kawan
Mga sakit katulad ng brucellosis at vibriosis
Impeksyon sa kasarian ng hayop

Matabang pangangatawan
Hormonal imbalance
Mainit na klima
Malnutrisyon

Ang tamang pagpapalahi at pagpaparami ng hayop sa kawan
ang isa sa mga pangunahing panuntunan sa pag-aalaga na dapat
maintindihan at pinagtutuunan ng pansin upang maging maunlad
ang pagkakambingan.

Dapat ituring ang pagpapalahi na hindi lamang pagpaparami
ng populasyon ng hayop na aalagaan kundi pagpapaunlad din ng
kakayahan at magandang katangian ng kawan. Upang mapataas
ang produksyon ng karne at gatas ng kambing, dapat isaalang-
alang ang wastong pamamaraan ng pagpapalahi, maayos na
pangangasiwa, at tamang nutrisyon.

Mga Dapat Isaalang-alang tungkol sa Pisyolohiya ng
Pagpapalahi at Pagpaparami ng Kambing
Pag-awat ng guya 3-4 buwan

4-5 buwan (native)
7-10 buwan (mestiso at purong lahi)

Pagdudumalaga

Tagal ng paglalandi 2-3 araw

Kasidhian ng paglalandi  12-24 oras mula sa unang araw na
kinakitahan ng paglalandi ang hayop

19-23 araw
(21 araw pangkaraniwan)

Siklo ng paglalandi

145-155 araw o 5 buwan
(150 araw pangkaraniwan)

Pagbubuntis

Dami ng inahin sa
bawat bulugan

1 bulugan bawat 25 inahin

Pamamahala ng Pampalahing Bulugan

Kung may 10 buwang gulang na ang bulugan, maaari na
itong gamitin bilang pampalahi sa unang pagkakataon. Ngunit
hindi ipinapayong bigyan agad ng maraming asawa, halimbawa
mahigit sa 15 inahin, ang bulugan kapag ito'y wala pang isang
taong gulang. Pagkaraan nito, maaari nang dagdagan ang bilang
ng inahin hanggang 25.

Sa pangkalahatan, isinasama lamang ang bulugan sa kawan
kung panahon ng pagpapabulog o breeding season. Kadalasang
ihinihiwalay ito upang maiwasan ang maagang pagkakabulog
ng mga babaing wala pa sa tamang gulang para magbuntis.
Gayundin, maiiwasan na mabuntis ng bulugan ang kanyang mga
dumalagang anak na nagiging sanhi ng inbreeding.

Iniiwasan ang inbreeding o ang pag-aasawahan ng mga
magkakamag-anak sa kawan dahil nagiging sanhi ito ng paglabas
ng mga pangit na katangian sa mga anak nito. Malaki rin ang
epekto nito sa magiging performance ng mga anak katulad ng
mabagal na paglaki ng katawan at pagbigat ng timbang ng hayop.

Ugaliing magpalit ng bulugan kada 3 hanggang 5 taon upang
maiwasan ang pagkakaroon ng inbreeding sa kawan.

Pamamahala ng Palahiang Inahin

Isaalang-alang ang edad at timbang ng magiging inahin kung
ipabubulog ito sa unang pagkakataon bilang isang dumalaga.
Maaari na itong ipabulog kung may edad na ito na 10 buwan at
timbang na hindi bababa sa 20 kilo para sa native at 25 kilo naman
para sa mestisa at purong lahi. Katulad ng ibang mga babaeng
hayop, nagpapabulog lamang ang kambing kung naglalandi ito.

Pinakamainam na ipabulog ang dumalagang kambing sa
ikalawang paglalandi nito kung ito'y nasa 10 buwang gulang
na. Ginagawa ito upang malaman kung magiging regular ang
paglalandi ng hayop at maobserbahan kung gaano kasidhi ang
mga sinyales ng paglalandi na makikita sa hayop.

Kung naglandi ang palahian pagkaraan ng 21 araw mula
pagkabulog, kailangan itong ipabulog muli. Sa pangalawa at
pangatlong pagkakataong bumalik ito sa paglalandi pagkaraang
mabulog, maaari na itong basehan upang tanggalin na lang ang
hayop sa kawan at hindi na gamiting palahian.




